
ખુવારી વ્હોરી મ્હેં, મુજ હૃદય એ આજ સમજે !

ખુવારી વ્હોરી તે કદિ નહિ વ્હોરીશ હવે !

નથી મોડી કાંઈ સમજણ પડી એ જખમની,

નહીં મોડી પામું મુજ જખમની ઔષધિ વળી.


હવે જોયા ત્હારા સરપ રમનારા નયનમાં,

હવે ચેત્યો ઝેરી તુજ જિગરના ખંજર થકી;

હવે ભોળો પ્રેમી તુજ વદનથી દૂર વસશે,

અને તેને ક્યાંયે જગત પર મીઠાશ મળશે.


અરે ! ત્હારે માટે પ્રણયી મમ પામ્યાં પ્રણય ના,

કદી ના લૂછાયાં મુજ કરથી એ આર્દ્ર નયનો;

રહ્યાં મ્હારે માટે હૃદય કુમળાં એ સળગતાં,

અને ત્હારે માટે મમ હૃદય તો વ્યર્થ જળતું.


હવે ના ઇચ્છું તુજ હૃદય માટે સળગવા,

હવે ધિક્કારૂં એ તુજ હૃદયને હું ક્યમ નહીં ?

કૃતઘ્નીને ચ્હાતાં મુજ હૃદય ના અન્ધ બનશે,

અને એ ભૂલોની મમ હૃદય શિક્ષા ય સહશે.


'હવે ધિક્કારૂં,' એ ઘટિત નહિ બોલો પ્રણયીને,

અરે ! એ બોલો તો જરૂર ઇનસાફી પણ દિસે;

તને ચ્હાવામાં એ હૃદયઝરણું છૂટ જ હતું,

હવે ધિક્કારૂં ત્યાં ક્યમ હૃદયને બન્ધ કરવું ?


પ્રભુ પાસે માગું મુજ હૃદયને ન્યાય મળવા,

કૃતઘ્નીને શિક્ષા દઈ શિખવવા ક્રૂર ન થવા;

નહીં ત્યાં તુ ફાવે કુદરત ન અન્યાય કરશે ?

તહીં મૂંગે મ્હોંએ જગત સઘળું દંડ ભરશે.


હવે હું ઢંઢેરો નગર નગરે ફેરવીશ, કે

'કૃતઘ્ની હૈયાના જખમ નિરખો આ મુજ ઉરે;

'અરે સૌન્દર્યોનાં હૃદય નવ સૌન્દર્ય ધરતાં,

'અને સૌન્દર્યોને શરણ પડનારાં દુઃખી થતાં.'


અરે ! મ્હારૂં ક્હેવું જગત સુણનારૂં પણ નહીં,

સદા ઘેલું ઘેલું જગ નિરખી સૌન્દર્ય બનશે;

